
Annwyl gydweithwyr

Diolch i chi am roi’r cyfle  inni ymateb i’r ymgynghoriad ynghylch dogfen ddrafft Llywodraeth Cymru, Canllawiau gwella ysgolion: fframwaith ar gyfer gwerthuso, gwella ac atebolrwydd.

Amdanom ni

Mae Cyngor y Gweithlu Addysg (CGA) yn rheoleiddiwr annibynnol, a sefydlwyd gan Ddeddf Addysg (Cymru) 2014. Rydym yn gweithio gyda gweithwyr addysg proffesiynol, mewn rolau addysgu a chymorth, o’r cyfnod sylfaen drwodd i addysg bellach, gwaith ieuenctid a dysgu seiliedig ar waith. Ein Cofrestr o Ymarferwyr Addysg yng Nghymru yw’r gofrestr gyhoeddus fwyaf o unrhyw broffesiwn yng Nghymru a’r helaethaf o’i math yn y byd, gyda bron 80,000 o ymarferwyr wedi’u cofrestru ar draws saith grŵp gwahanol yn y gweithlu addysg.

O dan Ddeddf Addysg (Cymru) 2014, prif nodau a swyddogaethau’r Cyngor yw: 
· Cyfrannu at wella safonau addysgu ac ansawdd dysgu yng Nghymru 
· Cynnal a gwella safonau ymddygiad proffesiynol ymhlith athrawon a phobl sy’n cynorthwyo ag addysgu a dysgu yng Nghymru
· Diogelu buddiannau dysgwyr, rhieni a’r cyhoedd a chynnal ymddiriedaeth a hyder y cyhoedd yn y gweithlu addysg

Mae’r Cyngor yn cyfyngu ei sylwadau i faterion sydd o fewn ei gylch gwaith statudol.

Sylwadau

1. Mae’r Cyngor yn croesawu cyhoeddi’r canllawiau drafft gan Lywodraeth Cymru fel datblygiad amserol, wrth i ysgolion baratoi ar gyfer cyflwyno’r cwricwlwm newydd. 
 
2. Rydym yn cefnogi’r pwyslais, yn y ddogfen, ar hunanwerthuso cadarn ac yn croesawu’r amlygrwydd a roddwyd i rôl tystiolaeth wrth sicrhau atebolrwydd a chefnogi system hunanwella effeithiol. O’i gyflawni’n effeithiol, gall hunanwerthuso chwarae rhan bwysig wrth sbarduno gwelliant o ran dysgu disgyblion a dysgu proffesiynol. Fodd bynnag, ym marn y Cyngor, er mwyn i system o’r fath lwyddo, bydd yn hanfodol sicrhau bod ysgolion yn cael cymorth priodol oddi wrth randdeiliaid allweddol eraill yn y system – yn arbennig y consortia rhanbarthol. Mae hefyd o’r pwys mwyaf bod ansawdd y cymorth hwn yn gyson ar draws pob rhan o Gymru.  

3. Mae’r Cyngor yn nodi’r adran yn y canllawiau drafft, sy’n rhoi braslun o’r hyn mae Llywodraeth Cymru yn disgwyl i ysgolion, awdurdodau lleol, awdurdodau esgobaethol, y consortia rhanbarthol ac Estyn ei wneud. Fodd bynnag, rydym yn pwyso ar Lywodraeth Cymru i ystyried a ellid rhoi rhagor o eglurder ynghylch rôl benodol pob un o’r sefydliadau haen ganol. Hoffem bwysleisio unwaith eto pa mor bwysig yw cysondeb darpariaeth ledled Cymru, er mwyn sicrhau bod pob ysgol yn cael cymorth priodol ac yn deall sut y caiff ei pherfformiad ei farnu a’i fesur a ble mae’n sefyll ar y continwwm gwelliant.

4. Mae’r Cyngor yn croesawu’r pwyslais a geir yn y canllawiau ar bwysigrwydd tystiolaeth o ran bod yn sail i holl agweddau’r fframwaith. Fodd bynnag, mae’r Cyngor yn annog Llywodraeth Cymru i ystyried hefyd cynnwys cyfeiriad at rôl bwysig ymchwil (yn yr ysgolion eu hunain ac mewn Sefydliadau Addysg Uwch) wrth ddarparu tystiolaeth o ansawdd da i gefnogi gwerthuso, gwelliant ac atebolrwydd.  
 
5. Gan fod dysgu proffesiynol yn ganolog i’r ymagwedd  a nodir yn y ddogfen ddrafft, mae’r Cyngor yn annog Llywodraeth Cymru i ystyried cyfeirio at y Pasbort Dysgu Proffesiynol (PDP) yn y canllawiau, gan gydnabod ei rôl bwysig yn y broses o helpu ymarferwyr i gofnodi, myfyrio ynghylch, rhannu a chynllunio pob agwedd ar eu dysgu proffesiynol. Hoffem hefyd annog Llywodraeth Cymru i gyfeirio at Addysgwyr Cymru yn y canllawiau. Bydd Addysgwyr Cymru yn cael ei lansio’n ffurfiol yn ddiweddarach eleni a bydd yn darparu ffordd syml a hygyrch o ganfod cyfleoedd dysgu proffesiynol a datblygu gyrfa perthnasol. Bydd y nodweddion yn cynnwys porth hyfforddiant, lle bydd darparwyr addysg yn gallu hyrwyddo eu cymwysterau a’u cynigion dysgu proffesiynol a phorth swyddi lle bydd sefydliadau ledled Cymru yn gallu yn gallu llwytho swyddi i fyny, yn rhad ac am ddim. 

6. Yn olaf, hoffai’r Cyngor dynnu sylw at bwysigrwydd sicrhau y caiff y canllawiau eu lansio mewn modd amserol, gydag ystyriaeth ddyledus i ddatblygiadau pwysig eraill sy’n digwydd. Mae’r ffordd mae’r system wedi ymateb i’r argyfwng COVID (wrth i waith i baratoi’r ffordd ar gyfer cyflwyno’r cwricwlwm barhau hefyd) wedi dangos ymroddiad hynod y gweithlu yng Nghymru a’i allu sylweddol i newid ac arloesi. Fodd bynnag, mae’n amlwg bod athrawon ac arweinwyr hefyd o dan straen sylweddol ac mae’n hanfodol sicrhau nad yw newid mor bwysig i’r system yn mynd ‘ar goll’, oherwydd ei fod yn cael ei gyflwyno ar yr un pryd ag amrywiaeth o newidiadau sylweddol eraill. Yn hyn o beth, efallai y bydd o gymorth hefyd i Lywodraeth Cymru fyfyrio ynghylch canlyniadau Arolwg Cenedlaethol o’r Gweithlu Addysg (sy’n cael ei gynnal ar hyn o bryd), a fydd yn darparu tystiolaeth bwysig, yn ddiweddarach eleni, ynghylch profiad presennol y gweithlu a’u meddyliau ar amrywiaeth o faterion sy’n uniongyrchol berthnasol i’r canllawiau hyn, gan gynnwys atebolrwydd, llwyth gwaith a chyflwyno’r cwricwlwm newydd.

Diolch unwaith eto am y cyfle i ymateb i’r ymgynghoriad hwn. Gobeithio bod y wybodaeth rydym wedi ei darparu o gymorth. Mae croeso ichi gysylltu â mi os gallaf fod o gymorth pellach.

Yn gywir,

Mr Hayden Llewellyn
Prif Weithredwr 

